
Txillardegi 

«Chulos» 
Herri bakoitzak badu bere hizte-

gi berezi-berezia. Espainiak ere bai: 
«chulo» hitza nagusi. Eta horregatik 
mordoxka ezagun bat: «chulería», 
«chulaponería», «chulesco». 

Zezenketako «Olé» harroputzak; 
eta odol-husketan amaitzen den ze-
zen kolpatuarekiko mespretxu ha-
rroputzak, «chulería» berberera ga-
ramatza, eta guztiz española da. 
Ohore hitsa! Belgikan «l'espagnol 
est fier» diote. Harroputz alakoa de-
la adierazteko modu biguna. 

Mayor-Oreja ministroa eta berri-
ki hildako liderra, eredu horretako 
adibide nabarmenak izan dira. Beren 
hitzetan: «A hostias y punto». 

Beste bide bat saiatzera delibera-
tuak ginen. Berek, beren harropuz-
keria «nazionalean», sakabanaketari 
eusten diote. Astez aste Donostiako 
Katedralean burututako gose-opor 
iraunkorran ezezko borobila, gartze-
letako gose-greba dramatikoari ez-
ikusi harroputza, hamabost hilabete-
tako suetenari, kasorik ez: «El 
Estado de Derecho no está en tre-
gua». Abstentzio-kanpañari trabak, 
deportazioak, entregak: etenik ez. 
Egurra, egurra eta egurra! Franco, 
Franco, Franco! Chulos y chulos. 

Inposaketarik gabeko soluzio 
bat proposatu da: Lizarra-Garazi. 
Automatikoki Madriletik: ez. (Eta 
gure arteko obtuso batzuek ere, gau-
za bera: ez). Zer egingo? Ermu-ko 
Forokoek arnasa hartu baitute. 

Hautakizuna lotsagabeki aurkez-
ten zaigu: Españia (edo Franco-Es-
painia) onartu, eta geure haragiaren 
mami egitea. Ala Pirineotako Txe-
txenia hemen burutzea. 

Hordago ikaragarri hori onartu 
baino lehen, ene uste apalaz, bada 
zirrikitu bat: Lizarra-Garazi ala hil! 
Lizarra-Garazi gidari eta epaile go-
ren. Eta erabakitzaile. Eta Lizarra-
Garazi horretan, abertzaleok gidari. 

Ela hau bideratzeko gauza ez ba-
gara, gureak egin duela somatzea ez 
zait astakeria iruditzen. 


